
Қысқаша сипаттама 
Конституция елді зайырлы мемлекет ретінде орнықтырады және діни сенім бостандығын қамтамасыз етеді. ҚР Қоғамдық даму министрлігінің Қоғамдық келісім комитеті діни мәселелерге жауапты болып табылады. Жергілікті және халықаралық бақылаушылардың айтуы бойынша, билік органдары үкімет тарапынан «дәстүрлі емес» деп танылған діни бірлестіктерге шектеу қойып өз бақылауына алды, олардың қатарында елде ресми танылған сунниттік исламдағы Ханафи мәзһабынан бөлек ағымды ұстанатын мұсылмандар мен протестант христиандар бар. Билік органдары адамдарды діни сеніміне байланысты тұтқындауды, ұстауды және қамауға алуды; діни сезімдерді білдіруді шектеуді; тіркелмеген бірлестіктерге өз дінін ұстануға жол бермеуді; бейбіт діни іс-қимылдарға жиналысты шектеуді; діни сенімді қоғам алдында білдіруді шектеуді; діни киім-кешекті қоса алғанда, діни көзқарас пен діни әдет-ғұрыптарды шектеуді; «діни алауыздыққа түрткі болатын» мәтін үшін жауапқа тартуды; прозелитизмді шектеуді; діни әдебиетті жариялау мен таратуды шектеуді; діни мазмұндағы цензура; діни салт-жоралар мен мақсаттар үшін пайдаланылатын ғимараттарды сатып алу немесе пайдалануды шектеуді жалғастырды. Үкімет діни қызметтерге тосыннан тексерістер жүргізді, жеке тұлғаларды «заңсыз миссионерлік қызмет» үшін қудалады және «дәстүрлі емес» діни бірлестіктерді тіркеуден бас тартты. Сәуір айында Қарағанды соты идеялар таратып, топ атынан адамдарды тартқаны үшін «Таблиғи жамағат» сунниттік миссионерлік ұйымының мүшесі ретінде айыпталған үш адамды соттады; сот оларды үш жылға бас бостандығынан айырды. Мамыр айында сот жоғары класс оқушысын әлеуметтік желіде топ құру және экстремистік деп танылған діни материалдарды тарату арқылы діни алауыздықты тудырғаны үшін төрт жылға бас бостандығынан айырды. Қаңтар айында Алматы соты бір мұсылманды Құран аяттарының түсіндірмесін интернетте жариялағаны үшін жеті жылға бас бостандығынан айыру жазасына кесті. Қазақстан діни бірлестіктер қауымдастығы жергілікті үкіметтік емес ұйымының ақпараты бойынша, билік органдары азшылық діни қауымдастықтарға қарсы қысымды азайтты: қамауға алу және қудалау азайды. Норвегияда орналасқан «Forum 18» халықаралық ҮЕҰ-ы 2018 жылы дін заңын бұзғаны үшін 165 әкімшілік қудалау және 2017 жылы 284 әкімшілік қудалау орын алғанын атап өтті.
Алайда «Forum 18» 2014-2018 жылдар аралығында діни сенім бостандығына қатысты зерттеу жұмысын жариялап, нәтижесінде діни сенім бостандығын қолдағаны үшін түрмеге қамалған «ождан тұтқындары» санының артқанын; әділетсіз сот процестері мен сотталғандар азапталғанын; сондай-ақ діни наным-сенім бостандығын жүзеге асыру мемлекеттің рұқсатымен болатынын атап өтті. Үкімет діни киімге, рәміздерге, білімге және әдебиетке, сондай-ақ прозелитизмге, діни қауымдастықтарға мүше болу мен қатысуға қосымша шектеулер қоятын заң жобасын қарастырды; азаматтық қоғам өкілдері мен діни сарапшылар аталмыш түзетулер діни сенім бостандығын одан бетер шектейді деп қауіптенетінін мәлімдеді. Үкімет шенеуніктері жыл соңында заң жобасының заңға айналуы екіталай екенін айтты.
Қазақстан діни бірлестіктер қауымдастығының мәліметі бойынша, бұқаралық ақпарат құралдары 2017 жылмен салыстырғанда «дәстүрлі емес» саналатын азшылық діни бірлестіктерді даттайтын мақалалар мен радиохабарлар санын азайтқан. Наурыз айында «Ақтөбе Таймс» веб-газеті Ақтөбе мен Мәртөктегі баптистік шіркеулердің қызметін қаралаған «Ақиқат балаларды улайды» атты мақала жариялады. Адам құқықтары және заңдылықты сақтау жөніндегі Қазақстан Халықаралық бюросы және басқа да азаматтық қоғам ұйымдары азаматтардан «дәстүрлі емес» діни сенім мен оның қоғамға зиянды әсері туралы шағымдарды қамтыған бірқатар хаттар келіп түскенін хабарлады. Үкіметтік емес ұйымдар мен ғалымдар кейбір діни бірлестіктер, соның ішінде орамал таққан не басқа да айшықты киім киген мұсылмандар, сондай-ақ прозелитизмдік бағыттағы евангелиялық, баптистік және Иегова куәгерлерінің шіркеулері кіретін христиандық бірлестіктер әлі де қоғам назарында болып, кемсітушілікке тап болғанын хабарлады. 
Вице-президент, Халықаралық діни сенім бостандығы бойынша Ерекше тапсырмалар жөніндегі елші және АҚШ-тың басқа да ресми тұлғалары тұтастай алғанда және ҚР Қоғамдық даму министрлігінің Қоғамдық келісім комитетімен жүргізілетін тұрақты және созылыңқы диалогты қамтитын нақты жәйттерді алғанда, діни сенім бостандығына құрметпен қарауға шақыру мақсатымен үкіметпен диалог жүргізді. Бұған үкіметтің дін туралы заңдар мен қылмыстық және әкімшілік кодекстерді жүзеге асыруы нәтижесінде діни сенім бостандығына тигізетін кері әсері, әсіресе бейбіт діни сарында сөз сөйлеу, тіркелмей дұға ету және діни әдебиеттердегі цензураға қатысты қылмыстық жаза қолдануға байланысты туындаған алаңдаушылықтар жатады. АҚШ дипломатиялық қызметкерлері түрлі ғибадат үйлерін аралады және көптеген діни қауымдастықтар мен діни сенім бостандығын жақтаушылармен тілдесті.



І бөлім. Діни демография
[bookmark: bookmark4]АҚШ үкіметі жалпы халық саны 18,7 миллион деп бағалайды (2018 жылдың шілде айы). Ұлттық санақ бойынша, халықтың шамамен 70 пайызы мұсылмандар болып табылады, олардың көпшілігі сунниттік Ханафи мәзһабын ұстанады. Басқа исламдық топтарға Шафи сунни, Шиа, Сүфи және Ахмади мұсылмандары жатады.
Қоғамдық келісім комитетінің бағалауы бойынша, халықтың 26 ​​пайызы христиандар, олардың көпшілігі православиелік орыстар, сонымен қатар рим-католиктер, грек-католиктер, лютерандықтар, пресвитериандар, жетінші күн адвентистері, методистер, менониттер, пятидесятниктер, баптистер, Иегова куәгерлері, Иса Мәсіхтің соңғы замандағы әулиелері шіркеуінің мүшелері және христиан ғалымдары. Этникалық қазақтар немесе өзбектер өздерін, негізінен, мұсылман, ал этникалық орыстар немесе украиндықтар өздерін христиан санайды.
Халықтың 5 пайыздан аз бөлігін құрайтын басқа діни топтарға: еврейлер, буддистер, «Кришна санасы» халықаралық қоғамының мүшелері, бахаилер, унификация (Бірігу) шіркеуі мүшелері және саентология шіркеуі мүшелері жатады.
II бөлiм. Үкіметтің діни сенім бостандығын құрметтеу мәртебесі
Құқықтық негіздер
Конституция елдi зайырлы мемлекет ретiнде орнықтырады және діни сенім бостандығын қамтамасыз етеді, сондай-ақ дiн ұстанудан бас тарту құқын береді.
Бұл құқықтар конституциялық құрылым, қоғамдық тәртіп, адамның құқықтары мен бостандықтары, халықтың денсаулығы мен ақылағын қорғау үшін қажетті заңдармен ғана шектелуі мүмкін. Конституцияға сәйкес барлық адамдар діни немесе басқа да наным-сенімдерді ұстануға, діни іс-шараларға қатысуға және өз нанымдарын таратуға құқылы. Алайда бұл құқықтар іс жүзінде «дәстүрлі» немесе тіркелген діни топтармен шектеледі.
Маусым айында Қазақстан Республикасының Президенті Нұрсұлтан Әбішұлы Назарбаев Қазақстан Республикасының Дін істері және азаматтық қоғам министрлігін Қоғамдық даму министрлігі деп өзгертті. Министрліктің Дін істері комитеті елдегі дін тәжірибесін реттеуді жалғастырып жатқан Қоғамдық келісім комитетіне айналды. Заңға сәйкес, Қоғамдық даму министрлігі дін саласындағы мемлекеттік саясатты жасауға және іске асыруға, сондай-ақ үкіметтің және азаматтық қоғамның қатысуын қамтамасыз етуге жауапты. Ол сондай-ақ діни қызмет пен экстремизм туралы заңдарға қатысты бұзушылықтарды қарастырады. Қоғамдық даму министрлігі заңнама мен нормативтік актілерді әзірлейді, діни материалдарға талдау жасайды және цензура туралы шешім қабылдайды. Барлық діни бірлестіктер діни материалдарды таратпас бұрын бекітуге міндетті. Қоғамдық даму министрлігі діни топтарға тыйым салу және дін туралы заңды бұзған адамдарды жазалау үшін құқық қорғау органдарымен жұмыс істейді, діни тәжірибені реттеуде жергілікті билік органдарының әрекеттерін үйлестіреді және дін туралы заңның ресми түсіндірілуін қамтамасыз етеді. 
Терроризмге қарсы заң діни ұйымдардан діни ғимараттарды ықтимал террористік шабуылдардан қорғауды талап етеді; діни ұйымдар аталмыш талапты орындай алмаған жағдайда үкімет оларға қарсы шара қолдануы мүмкін. Заң бойынша үкімет мемлекеттің конституциялық негізіне, егемендігіне немесе аумақтық тұтастығына қауіп төнбеген жағдайда, азаматтар немесе тұрғындардың дінді таңдауына кедергі болмайды.
Заң адамды қандай да бір дінді ұстауға мәжбүрлеуге, діни топтың қызметіне немесе діни рәсімдерге қатысуға мәжбүрлеуге тыйым салады.
Қылмыстық және әкімшілік кодекске сәйкес, заңсыз діни қызмет үшін жаза қарастырылған, оған тіркелмеген діни топтардың қызметін ұйымдастыру және қатысу, діни қызметті рұқсат етілген аумақтардан тыс жерлерде жүргізу, діни материалдарды лицензиясыз тарату немесе діни қызметкерлерді оқыту, үкіметтің рұқсатынсыз немесе үкімет мақұлдамаған жерлерде діни әдебиетті сату, сондай-ақ міндетті миссионерлік тіркеуден өтпей дінді прозелитизациялау мақсатында талқылау жатады. 
Қылмыстық кодекс «дінаралық алауыздықты тудыруға» тыйым салады, оған «азаматтардың дініне [және басқа да сипатына] байланысты бірегейлігін, артықшылығын немесе кемшілігін насихаттау» жатады. Сондай-ақ, заң діни төзімсіздік пен бірегейлікті насихаттайтын қоғамдық институттарды құрғаны және басқарғаны үшін үш жылдан жеті жылға дейінгі мерзімге бас бостандығынан айыру жазасын қарастырады.
Діни бірлестіктер мен басқа да ұйымдарға қатысты қолданылатын экстремизм туралы заң үкіметке топты «экстремистік ұйым» ретінде тануға, белгілі бір топтың қызметіне тыйым салуға және тыйым салынған ұйымға мүше болғаны үшін жаза қолдануға мүмкіндік береді. Заң «экстремизмді» конституциялық құрылысты күштеп өзгертуге; елдiң егемендiгiн немесе аумақтық тұтастығын бұзуға; ұлттық қауіпсіздікті бұзуға; билікті күшпен тартып алуға немесе ұстап қалуға; қарулы көтеріліске; зорлық-зомбылыққа шақыратын этникалық, діни немесе өзге де қоғамдық алауыздықты тудыруға; немесе қауіпсіздік пен денсаулыққа қауіп төндіретін кез келген діни тәжірибені пайдалануға бағытталған іс-әрекет және / немесе ұйым ретінде анықтайды. Экстремистік ұйым - «экстремизммен айналысатын және сот экстремистік деп таныған заңды тұлға, жеке және (немесе) заңды тұлғалардың бірлестігі».
Заңда топты «террористік немесе экстремистік» деп тану үшін реттелген сот процедуралары қарастырылып, сотқа үкім шығару мен шешім қабылдауға қажетті уақытты 72 сағатқа шейін қысқартады. Құқық бұзушылық заңды түрде анықталған соң, заң лауазымды тұлғаларға ұйымның тіркеу құжатын жоюға, яғни оның заңды жұмысын тоқтатуға және мүлкін тәркілеуге рұқсат береді. Прокурорлар жыл сайын мемлекеттік органдарда тіркелген барлық топтарды тексеруге құқылы.
Әкімшілік кодекс елде «тіркелмеген діни топтардың дінін таратуға» тыйым салады, ол үшін 226 900 теңге (600 АҚШ доллары) көлемінде айыппұл төлетеді. Кінәлі деп танылған шетелдік немесе азаматтығы жоқ адам депортациялануы мүмкін. 
Діни ұйым «ұлттық», «аймақтық» немесе «жергілікті» деп танылуы мүмкін. Жергілікті деңгейде тіркелу үшін діни топтар Әділет министрлігіне кем дегенде 50 негізін құрушы-мүшенің аты-жөндері мен мекен-жайларын көрсетіп, арыз беруге тиісті. Қоғамдастықтар аймақтық немесе ұлттық деңгейде тіркелу үшін жеткілікті мүше саны болмаған жағдайда, тіркеліп жатқан географиялық аумақтың шеңберінде ғана жұмыс істей алады.  Аймақтық тіркеу әрқайсысы бөлек облыста (елді-мекен) орналасқан кем дегенде екі жергілікті ұйымды қажет етеді және әр жергілікті топта кемінде 250 адам болуы керек. Ұлттық тіркеу үшін еліміздің әр 14 облысынан, Астана, Алматы және Шымкент қалаларынан кемінде 300 адам, жалпы саны кем дегенде 5000 адам болуы қажет. Ұлттық немесе аймақтық деңгейде тіркелген топтар ғана діни қызметкерлерді оқыту мақсатында білім беру мекемелерін ашуға құқылы.
Заң мүшелер саны жеткіліксіз болған жағдайда немесе Қоғамдық келісім комитеті жүргізген сараптама нәтижесінде діни топтың жарғысы мен кез келген ұлттық заңның арасында сәйкессіздіктер болған жағдайда, үкіметке діни топты тіркеуден бас тарту құқығын береді. Әкімшілік кодекске сәйкес, тіркелмеген, қызметі тоқтатылған немесе тыйым салынған діни топқа мүшелік ететін, басқаратын немесе қаржыландыратын тұлғаларға 113 450 теңге (300 АҚШ доллары) мен 453 800 теңге (1200 АҚШ доллары) көлемінде айыппұл салынуы мүмкін.
Әкімшілік кодексте жиналыс өткізу үшін бекітілмеген ғимараттарда діни жиналыстар өткізетін; Қоғамдық келісім комитеті тарапынан мақұлданбаған діни материалдарды импорттайтын, өндіретін немесе тарататын; тіркелген ұйымның жарғысы мен нормативтік құқықтық актілеріне қайшы келетін іс-әрекеттерді жүйелі түрде жүргізетін; діни объектілерді рұқсатсыз салатын; заңға қайшы келетін жиналыстар мен қайырымдылық іс-шараларын өткізетін; немесе конституция мен заңдарды басқа да әрекеттері арқылы елемейтін тіркелген топтар үшін кез-келген діни іс-шараларды жүргізуді үш айға уақытша тоқтату жазасы мен 453 800 теңге (1200 АҚШ доллары) көлемінде айыппұл қарастырылған. Аталмыш әрекеттерді жүзеге асыратын жеке тұлғаларға 113 450 теңге (300 АҚШ доллары) көлемінде айыппұл салынады. Полиция бұл айыппұлдарды сотқа жүгінбей-ақ салуы мүмкін. Айыппұлмен келіспеген жағдайда сотқа жүгінуге болады.
Егер ұйым, оның басшылары немесе мүшелері ұйымның жарғысында көрсетілмеген қызметпен айналысса, оған ескерту жасалады және / немесе 226 900 теңге (600 АҚШ доллары) көлемінде айыппұл салынады. Әкімшілік кодекс бойынша, аталмыш заң бұзушылық бір жыл ішінде тағы қайталанса, заңды тұлғаға 340,350 теңге (910 АҚШ доллары) айыппұл салынады және үш айдан алты айға дейін қызметі уақытша тоқтатылады. 
Әкімшілік кодекске сәйкес, егер діни ұйым тыйым салынған қызметті жүзеге асырса немесе қызметін тоқтатуға себеп болған бұзушылықтарды түзетпесе, лауазымды тұлғаға немесе ұйым басшысына 453 800 теңге (1200 АҚШ доллары) көлемінде, ал ұйымға 1,134,500 теңге (3000 АҚШ доллары) көлемінде айыппұл салынады және оның қызметі тоқтатылады.
Заң азаматтардың және тұрғындардың денсаулығына немесе ақылағына зиян келтіретін, отбасылық қарым-қатынасты үзіп, ажырасуға  әкелетін, адамның құқықтары мен бостандықтарын бұзатын немесе азаматтарды конституция мен заңнамада көрсетілген міндеттерді орындаудан жалтаруға итермелейтін мәжбүрлі діни іс-әрекеттерге тыйым салады. Заң қайырымдылыққа тәуелді дінді жаңадан қабылдаған адамға қатысты прозелитизм әдістерін пайдалануға тыйым салады. Заң сондай-ақ діни қызметке қатысуға мәжбүрлеу мақсатымен бопсалауға, зорлық-зомбылыққа, қоқан-лоққы көрсетуге немесе материалдық қорқыту құралдарын пайдалануға тыйым салады. 
Заң бойынша тұтқын діни рәсім жасау үшін діни қызметкердің көмегіне жүгінген жағдайда, ол ресми түрде тіркелген діни топтың діни қызметкерін қамауда ұстау орнына шақыра алады, алайда бұл  түрменің ішкі ережелеріне қайшы келмеуге тиіс. Заңда түрме аумағында ғибадат орындарын салуға тыйым салынған. Заңға сәйкес, діни ұйымдар түрмелерді бақылауға, оның ішінде түзету жүйесін жетілдіруге бағытталған бағдарламаларды құруға және іске асыруға, сондай-ақ түрме жүйесіне байланысты заңдар мен нормативтік актілер жобаларын әзірлеп, талқылауға қатыса алады. Діни топтар қамаудағыларға гуманитарлық, әлеуметтік, құқықтық және қайырымдылық көмекті анықтауы, беруі, таратуы және бақылауы мүмкін. Олар заңға қайшы келмейтін болса, пенитенциарлық жүйе органдарына басқа да көмек түрлерін ұсына алады. Заңға сәйкес, тұтқындар Қоғамдық келісім комитеті жүргізген сараптамадан кейін мақұлданған діни әдебиетті пайдалануы мүмкін.
Заң «діни туризмді» «адамдар уақытша тұрғылықты елде (жерде) діни салт-жораларды орындайтын туризм типі» ретінде анықтайды және оның Қоғамдық даму министрлігі тарапынан реттелуін талап етеді, сондай-ақ Ханафи мәзһабын таныған Қазақстан мұсылмандары діни басқармасымен (ҚМДБ) бірге, діни салт-жораларды орындау үшін адамдардың қажылыққа немесе басқа сапарға баруын бақылауды талап етеді. Үкімет әр топты арнайы таңдап алынған гидтер мен имамдар алып жүруін талап етеді, бұл ережелер қажылыққа барушылар экстремистік діни топтардың ықпалына түспес үшін ойластырылған.
Заң діни рәсімдерді мемлекеттік ғимараттарда, оның ішінде әскери немесе құқық қорғау органдарына тиесілі ғимараттарда жүргізуге тыйым салады.
Заң бойынша діни әдебиет пен діни мазмұндағы ақпараттық материалдарды шығару, жариялау мен таратуға Қоғамдық келісім комитеті жүргізген сараптама қорытындысы оң болған жағдайда ғана рұқсат етіледі. Заң жеке пайдалануға арналған діни материалдардың бір данасын сараптама жасауынсыз импорттауға мүмкіндік береді.
Заң үкіметке баланың денсаулығына зиян келген немесе баланың құқығы бұзылған жағдай орын алмаса, ата-аналарға балаларын өз діни наным-сеніміне сәйкес тәрбиелеуге кедергі жасауға тыйым салады. 
Заң ата-ананың бірі немесе басқа да заңды қамқоршылардың бірі қарсы болған жағдайда, ұйымнан «18 жасқа толмаған жасөспірімнің діни бірлестіктің қызметіне қатысуын болдырмау үшін шара қабылдауды» талап етеді. Заң діни қызметті, оның ішінде прозелитизмді, балалар мерекесінде, спорттық, шығармашылық және басқа да бос уақытты ұйымдастыру шараларында, лагерьлерде, санаторийде жүргізуге тыйым салады. Ұйымдар кәмелетке толмағандардың діни қызметке араласуын қаншалықты шектеуі керегі анықталмаған және бұл билік органдары тарапынан да белгіленген жоқ.
Заң мемлекеттік мектептерде, колледждерде немесе университеттерде діни оқытуға тыйым салады. Үйде оқыту кезінде де діни білімге тыйым салынады. Заң тіркелген діни бірлестік тарапынан болған мектептен тыс және басқа да қосымша діни оқуғаларға рұқсат береді. Жарлық бойынша мектеп оқушылары білім берудің зайырлы сипатына сай келетін мектеп формаларын киюге тиіс, бас киім сияқты белгілі бір дінге қатыстылықты білдіретін кез келген элементтерді енгізбеуге тиіс. Сайлау туралы заң діни қатыстылыққа негізделген саяси партияларға тыйым салады.
Қылмыстық кодекс қызметі «азаматтарға зорлық-зомбылық көрсетумен, олардың денсаулығына зиян келтірумен немесе азаматтарды азаматтық міндеттерін орындаудан жалтаруға шақырумен» байланысты діни немесе қоғамдық бірлестіктер құруға, басқаруға не белсенді түрде қатысуға, сондай-ақ діни негізде партия құруға және жетекшілік етуге тыйым салады. Кодекс мұндай әрекет үшін 12,7 миллион теңгеге шейін айыппұл (33,900 АҚШ доллары) немесе алты жылға дейін бас бостандығынан айыру жазасын қарастырады.
Елде миссионерлік немесе басқа діни қызмет атқару үшін шетелдіктер миссионерлік немесе діни виза алу керек. Бұл визалар адамға алты айға шейін елде тұрақтауға және тұрақтау мерзімін тағы алты айға дейін созуға мүмкіндік береді. Миссионерлік визаларды алу үшін үміткерлерді елде ресми түрде тіркелген діни бірлестік шақыруы керек. Шақыру хаты Қоғамдық келісім комитеті тарапынан мақұлдануға тиіс. Өтініш берушілер өтінім берген сайын Қоғамдық келісім комитетінің келісімін алу керек. Қоғамдық келісім комитеті комитеттің діни сарапшыларының теріс бағасына сүйене отырып немесе миссионерлер елдің конституциялық құрылымына, азаматтардың құқықтары мен бостандықтарына немесе кез-келген адамның денсаулығы мен ақылағына қауіп төндіретін болса, миссионерлік виза өтінімдерін растамауға хақылы. Конституция шетелдік діни бірлестіктерге өз қызметін жүзеге асыру кезінде, соның ішінде жергілікті қауымдардың басшыларын бекіткен кезде «тиісті мемлекеттік мекемелермен», атап айтқанда Қоғамдық келісім комитеті және Сыртқы істер министрлігімен келісе отырып (СІМ) бекітуді талап етеді. Шетелдіктер діни бірлестіктерді тіркеуге құқылы емес. 
Жергiлiктi және шетелдiк миссионерлер жыл сайын облыстың, Астана және Алматы қалаларының жергiлiктi атқарушы органында тiркелiп, дiни сенiмi, миссионерлiк жұмыс аумағы және осы жұмысты орындау мерзiмi туралы ақпарат бередi. Миссионерлер өзінің миссионерлік қызметін жүргізуге қолданатын барлық әдебиеттер мен басқа да материалдарды тіркеуге өтініш білдірген кезде бірге беруі керек. Тіркеу кезінде тексерілмеген материалдарды пайдалану заңсыз болып табылады. Миссионер діни бірлестіктің атынан жұмыс істеу үшін тіркеу құжаттары мен демеуші діни ұйымның сенімхатын тапсыруы керек. Облыстың, Астана және Алматы қалаларының жергілікті атқарушы органы «конституциялық тәртіпке, әлеуметтік тәртіпке, жеке тұлғалардың құқықтары мен бостандықтарына, халықтың денсаулығы мен ақылағына қауіп төнсе», миссионерлерді тіркеуден бас тартуы мүмкін. 

Ел Азаматтық және саяси құқықтар туралы халықаралық пактіге мүше болып табылады. 

Мемлекеттік практика
Қазақстан діни бірлестіктер қауымдастығының мәліметі бойынша, билік органдары өткен жылмен салыстырғанда, азшылық діни қауымдарға қысым көрсетуді, яғни оларды тұтқындау мен қудалауды азайтты. «Forum 18» мәліметіне сәйкес, 2018 жылы билік органдары діни жиналыстарға барғаны, діни әдебиет пен суреттерді ұсынғаны не импорттағаны, дінді таратқаны не оқытқаны, мешіттерде дұға еткені және діни кездесуге баланы ертіп әкелгені үшін 165 адамды, діни қауымдастықтарды және қайырымдылық ұйымдарды әкімшілік жауапқа тартты. Олардың ішінде 139 адамға және ұйымдарға айыппұл және діни қызметпен айналысуға тыйым салынды. Салыстырар болсақ, билік 2017 жылы 284 әкімшілік қудалау жүргізді. «Forum 18» 2014-2018 жылдар аралығында діни сенім бостандығына қатысты қыркүйекте зерттеу жұмысын жариялады, соның негізінде діни сенім бостандығын қолдағаны үшін түрмеге қамалған «ождан тұтқындары» санының көбейгенін; әділетсіз сот процестері мен сотталғандар азапталғанын атап өтті. Зерттеу сондай-ақ кеңінен қолданылатын жазбаша заңдар ресми әрекеттерді көбіне ерікті түрде жүргізуге және құқық бұзушылықтардың, соттық қудалау мен айыппұлдардың көбеюіне түрткі болғанын көрсетті. Зерттеу барысында үкімет діни сенім бостандығын бірқатар шектеулер мен мемлекеттік рұқсаттарға тәуелді етіп қойғаны айтылды, ол шектеулерге іс-әрекеттерді шектеу; балалар мен жастардың діни наным-сенім бостандығын шектеу; Ислам қоғамдастығына толық бақылау жасау; орамалды қыздарға білім беруді шектеу; және алдын-ала міндетті діни цензура кірді.
6 сәуірде Қарағанды қаласының соты Қазбек Лаубаев, Марат Қоңырбаев және Тасқали Наурызғалиевті идеяларды заңсыз таратып, 2013 жылы экстремистік деп танылған «Таблиғи жамағат» ұйымына адамдарды тартқаны үшін үш жылға бас бостандығынан айыру туралы үкім шығарды. Азаматтар «Таблиғи жамағат» тобына кірмейтіндерін айтып, Қарағанды облыстық сотына аппеляцияға берді. 22 мамырда сот олардың аппеляциясын қабылдамады.
БАҚ мәліметі бойынша, 3 мамырда Оңтүстік Қазақстан облысының Сайрам ауданындағы кәмелетке толмағандар істері жөніндегі мамандандырылған сот 18 жасар мектеп оқушысы Шахсат Исмаиловты діни алауыздықты қоздырып, терроризмді насихаттағаны үшін төрт жылға бас бостандығынан айырды. Соттың мәлімдеуінше, Исмаилов әлеуметтік желіде топ құрды және достары мен оқырмандарына діни экстремистік материалдар таратты. Ол тағылған айыптарды мойындамады.
9 қаңтарда Алматы қаласының соты Ералтай Абайды діни алауыздық тудырып, терроризмді насихаттағаны үшін жеті жылға бас бостандығынан айырды. Билік Абайды 2017 жылдың қыркүйегінде әлеуметтік желіге Құранның бір тарауының түсіндірмесін жариялағаннан кейін қамауға алды. Абайдың адвокаты мәтін алынған кітапқа елде ешкім тыйым салмағанын айтты, ал Абай құқық қорғау органдарының заңсыз контент туралы ескертуінен соң постын өшіріп тастады.
 «Forum 18» және басқа да дереккөздерге сәйкес, қамауға алынған мұсылман уағызшы Қуаныш Башпаевтың дыбыстық жазбаларын әлеуметтік желіге жариялағаны үшін билік сәуір айында Ғалымжан Әбілқайыров пен Дадаш Маженовты тұтқынға алды. Ал азаматтар Павлодар соты 2017 жылы экстремистік деп таныған уағыздарды онлайн бөліскен кезде олардың заңсыз болмағанын айтты. Қазан айында сот Әбілқайыров пен Маженовты жеті жылдан аса мерзімге бас бостандығынан айырды.
«Forum 18» мәлімдеуінше, Атырау қалалық соты желтоқсанда екі мұсылман Ержан Шармұхамбетов пен Ермек Қуаншалиевті діни алауыздық тудырып, тыйым салынған діни бірлестіктің қызметіне  қатысқаны үшін үш жарым жылға сынақ мерзіміне бас бостандығынан айырды. Екеуі қыркүйек айында Германияда үкіметтің өтініші бойынша ұсталған сүнни мұсылман Мұрат Бақраевтың бала күнгі достары еді. Билік 2005 жылы елден кеткен Бақраевты діни алауыздықты қоздырып, терроризмге және экстремизмге қолдау көрсетіп, тыйым салынған ұйымға мүше болғаны үшін айыптаған. «Forum 18» сәйкес, Бақраевтың отбасы мен достары полиция Шармұхамбетов пен Қуаншалиевті Бақраевқа қарсы куәлік етуге қысым жасау үшін ұстағанын айтты. Жылдың соңында неміс билігі Бақраевты әлі де қамауды ұстап отырды.
9 шілдеде Ақтөбе қаласының соты «Таблиғи жамағат» тобының жеті ерушісін экстремистік ұйымның қызметіне қатысқаны үшін соттады. Мамыр айында билік оларды тұтқындады. Сотта сотталушылар кінәсін мойындады және әрекеті үшін «өкінді». Сот екі жетекші - Жанат Досалинді және Аманжол Кішкентековты үш жылға, ал қалған бесеуін бір жылға бас бостандығынан айырып,  120 сағат қоғамдық жұмыс тағайындады.
Бұқаралық ақпарат құралдарының хабарлауынша, 25 ақпанда Қызылорда қаласында полиция қызметкерлері жексенбілік қызметі кезінде жергілікті «Жаңа өмір» шіркеуіне тосыннан тексеріс жасады; шіркеу мүшелерін, соның ішінде пасторды ұстады және тергеді; қатысушыларды еркінен тыс видеоға түсірді; діни әдебиеттерді тәркіледі. Баяндамада айтылғандай, полиция мектеп жасындағы қызы шіркеу қызметіне рұқсатсыз барып жүргенін мәлімдеген ата-ананың шағымына жауап берді. Полиция қызметкерлері пастор Серік Бейсембаевты полиция учаскесіне әкеліп одан жауап алды және полиция мәлімдемесін жасады. «Forum 18» сәйкес, полиция қызметкерлері полиция учаскесіне шамамен 20 шіркеу мүшесін алып келді, олар неліктен христиан болғанын жазбаша түсіндіргеннен кейін және шіркеуге қашаннан бері барып жүргені жайлы мәлімдеме жасағаннан кейін босатылды. Сайып келгенде, билік пасторға қатысты қозғалған істі тоқтатты.
Ақтөбе соты 7 ақпанда жергілікті евангелиялық христиан баптистер қауымының пасторы Вячеслав Попцовты кәмелетке толмағандарды ата-анасының рұқсатынсыз діни қызметтерге қатыстырғаны үшін соттады. Полицияның тергеу деректері бойынша, шіркеудің Рождество қызметіне келген кейбір мектеп жасындағы балалардың ата-аналары балаларының шіркеуге баруын мақұлдаған жоқ. Заң бойынша, кәмелетке толмағандарда ата-аналарының рұқсаты бар-жоғын тексеру пастордың міндеті. Сот 120 250 теңге (320 АҚШ доллары) айыппұл салған. Мамыр айында апелляциялық сот аудандық соттың шешімін бекітті.
«Forum 18» хабарлауынша, 20 мұсылман ҚМДБ-ның мінез-құлық кодексін бұза отырып, мешіттерде дауыстап «әмин» дегені үшін жауапқа тартылды, бұл әкімшілік құқық бұзушылық болып табылады. Ұсталғандар әкімшілік айыппұлдар төледі.
24 тамызда Атырау облыстық Қызылқоғын аудандық соты Миялы ауылының тұрғынының жұма күнгі қызметі кезінде дауыстап «әмин» дегенін заң бұзушылық деп таныды. Сот оған 84,175 теңге (220 АҚШ доллары) айыппұл салды.
Сот заңсыз миссионерлік қызметі үшін жеке тұлғаларға айыппұл салып отырды. Діни ұйымдардың айтуынша, жергілікті құқық қорғау органдары тіркелген діни ғимараттан тыс жерде болған кез-келген діни әңгімені, оның ішінде діни қызметке шақыру мен оны талқылауды «заңсыз миссионерлік қызмет» деп таныды.
23 қаңтарда Қарағанды ​​облысының Балқаш қаласының әкімшілік сотында Баптистік шіркеу кеңесі жергілікті қоғамдастығының өкілі Николай Попов заңсыз миссионерлік қызметі және ресми үкіметтік сарапшылар тарапынан мақұлданбаған діни әдебиеттерді таратқаны үшін кінәлі деп танылған. Сот оған 226 900 теңге (600 АҚШ доллары) айыппұл салған. Полиция тергеушілерінің айтуынша, Попов Балқаш маңындағы ауылдарға барып, адамдарға өз дінін насихаттап, діни кітаптар берген.
6 тамызда Жамбыл облысының Қордай аудандық соты екі жергілікті тұрғынды - Айдар Харсанов пен оның жұбайы Зарина Мануды заңсыз миссионерлік қызметі үшін кінәлі деп тапты. Полиция тергеушілерінің айтуынша, ерлі-зайыптылар Құранды діни миссионер ретінде ресми тіркелместен мектеп жасындағы қыздарға үйреткен. Ерлі-зайыптылар өз іс-әрекеттерін мойындады, бірақ сот Харсановқа 360 750 теңге (960 АҚШ доллары), Мануға 120 250 теңге (320 АҚШ доллары) айыппұл салғаннан кейін екеуі 22-ші тамызда Жамбыл облыстық сотына жүгінді. «Forum 18» айыпталушылардың ешқайсысында адвокат болмағанын атап өтті. 
8 ақпанда Қостанай облысының Сарыкөл аудандық соты үш жеке сот процесінде «заңсыз миссионерлік қызметі» үшін Естай Асаиновты, Максим Ивахникті және Тимур Кошкунбаевты кінәлі деп айыптап, әрқайсысына 168 350 теңге (450 АҚШ доллары) айыппұл салды. 13 ақпанда Сарыкөл аудандық соты 79 жасар Иегова куәгері Таисия Ежованы Иегова куәгерлерінің жиналысын үйінде өткізу арқылы діни рәсімдер мен кездесулер өткізу туралы заңды бұзғаны үшін кінәлі деп тапты. Сот 85 000 теңге (230 АҚШ доллары) айыппұл салған. Сот ісі басталған кезде, Ежованың көршілері оның өз дінін насихаттауға және оған тартуға тырысқанына наразылық білдірді.
Баптистік шіркеулер кеңесі заңға сәйкес тіркелуден бас тартқанын мәлімдеді. Бірлестік өкілдерінің айтуынша, оларға қатысты қозғалған сот істерінің саны мен полицияның іс-әрекеттері 2017 жылмен салыстырғанда азайған, бірақ билік бірлестіктің жиналыстары мен сапарларын мұқият бақылауды жалғастырды, ал полиция оларды өткен жылдардағыдай қадағалап аңдып отырды. Үкімет айыппұл төлемеген қауым мүшелеріне елден тыс жерлерге саяхаттауға тыйым салды. Баптистер бір жыл ішінде полиция қызметкерлері тарапынан тұрғылықты жерлері мен шіркеулерге бірқатар тосыннан тексеріс болғанын және 14 әкімшілік іс қозғалғанын айтты.
Үкімет мектептерде діни киім киюге тыйым салды. ҚР Білім және ғылым министрлігі республиканың барлық мектептерінде орамал тағуға тыйым салды. БАҚ мәліметі бойынша, наурыз айында орамал таққаны үшін сабақтан шеттетілген 200-ге жуық Ақтөбе облысындағы мектеп оқушыларының ата-аналары Президентке жүгінді. БАҚ өкілдері он сегіз ата-анаға әкімшілік айыппұл салынғанын, 32 отбасы мемлекеттік тыйым әлі өз күшіне енбеген аймақтарға көшіп кеткенін, қалғандары мектеп ережелерін сақтауға келіскенін мәлімдеді. Нәтижесінде 14 қыркүйекте Ақтөбе соты орамалды қыздарын сабаққа кіргізуді талап еткен үш әкені соттады. Бұқаралық ақпарат құралдарының хабарлауынша, ер адамдар мектептегі мұғалімдерге қоқан-лоққы көрсеткен. Сот Нұралы Шаққозовты үш күнге, Медет Құдайбергенов пен Жәнібек Оталиевті бес күнге бас бостандығынан айырды.
БАҚ өкілдері 1 қыркүйекте билік өкілдері Оңтүстік Қазақстан облысының Фирдоуси ауылында 300-ге жуық орамалды қызға сабаққа қатысуға тыйым салғанын айтты. Үкімет ҚР Білім және ғылым министрі Ерлан Сағадиевтің нұсқауымен, министрліктің ережесін және зайырлы білім беру жүйесінің қағидасын түсіндіру үшін және қыздардың ата-аналарын ережені сақтауға шақыру үшін аймаққа арнайы комиссия жіберді. Бірқатар қыздар келісті, алайда 15 қыз ереже әлі өз күшіне енбеген басқа мектептерге ауысты. 13 ата-анаға 12,025 теңге (32 АҚШ доллары) айыппұл салынды. Арнайы комиссияны жіберместен бұрын Сағадиев Фирдоусидегі жағдайға қатысты түсініктеме беріп, «заңға сәйкес орамалды қыздарға сабаққа қатысуға рұқсат берілмейді» деп хабарлады.
12 қазанда Жоғарғы сот білім министрлігінің мектепте орамал тағуға тыйым салғанына наразылық білдірген Батыс Қазақстан облысының тұрғындарына қарсы төменгі сот шешімін қайта қараудан бас тартты. Төменгі сот ел Конституциясы аталмыш норманы қолдайды деп шешті.
«Forum 18» сәйкес, үш облыста сабаққа қатыстырылмаған мектеп жасындағы орамалды қыздардың 107 діндар ата-анасы әрі қарай Жоғарғы Сотқа аппеляция беруді жоспарлаған. Ата-аналардың ісі төменгі соттарда, оның ішінде 27 наурызда Астана қалалық сотында қарастырылған жоқ. Олар тыйым салу нәтижесінде ел Конституциясы мен адам құқықтары саласындағы халықаралық нормалар бұзылғанын мәлімдеді. 
Парламент діни киімге, рәміздерге, білім беруге және әдебиетке, сондай-ақ прозелитизмге, діни қауымдастықтарға мүше болу мен қатысуға қосымша шектеу қоятын заң жобаларын қайта қарады; азаматтық қоғам өкілдері мен діни сарапшылар мұндай түзетулер діни сенім бостандығын одан бетер бұзады деп қауіптенетінін мәлімдеді. Үкімет өкілдері аталмыш заң жобасы «діни экстремизм» тудырған қауіпсіздік мәселелерін шешу үшін қажет деп санады. Үкімет заң жобасының қажеттігін негіздеген кезде, үкіметтің рұқсатынсыз діни қызметті жүзеге асырғаны үшін тұтқындалған адамдар «қауіпті топ» екенін айтты. Жылдың соңында мемлекеттік шенеуніктер заң жобасының заңға айналуы екіталай екенін көрсетті.
«Forum 18» айтуынша, 30 наурызда Батыс Қазақстан облысының бұрынғы дін істері басқармасына қарасты ғылыми-зерттеу институты жергілікті тіркелген христиан қауымдастықтарына 10 сәуірге дейін ғибадат қылуға келетін 18 жасқа толмаған барлық жасөспірімдердің толық аты-жөнін, жасын, оқу орнын және ұлттық сәйкестендіру нөмірін өткізуді тапсырды. «Forum 18»-ге хат жіберген лауазымды тұлға ақпарат «мониторинг» үшін қажет болғанын айтты. «Forum 18»-ге сәйкес шенеунік сұратымды христиандарға ғана «селективті» түрде жіберген және «селективті» сөзі нені білдіретінін түсіндіруден бас тартқан. 
10 шілдеде Жоғарғы соттың шешімі бойынша, Көкшетау әкімшілік соты Иегова куәгерлері конгресі Андрей Королевтен ресми кешірім сұрап, 173 100 теңге (460 АҚШ доллары) айыппұлын қайтарып беруді бұйырды. Сот Королевті 2013 жылы заңсыз миссионерлік қызметі үшін соттады. Билік органдары тосыннан тексеріс жүргізіп, қатысушыларды ұстауды жалғастырғанымен, Иегова куәгерлерінің мүшелері 2017 жылдан бері Жоғарғы Соттың төрт қаулысы төменгі сот шешімдерін жоққа шығарып, Иегова куәгерлерінің дінді еркін ұстану, оның ішінде прозелитизм құқығын растады.
2 сәуірде президент университет студенттерімен өз діні жайлы сөйлесіп, «діни алауыздық туғызды» деген айыппен бес жыл бас бостандығынан айыру жазасына кесіліп, бір жылын өтеген Иегова куәгері Тимур Ахмедовке рақымшылық жасады. Ахмедов қатерлі ісікке шалдыққан еді, үкімет оны түрмеден ауруханаға ауыстырды.
10 шілде күні атеист блогер Александр Харламов үкіметке қарсы азаматтық қуынымды жеңді. Сот «діни алауыздықты тудырды» деген айыппен бес жыл бойы тергелген Харламов ұзаққа созылған және шектеулі тергеудің нәтижесінде эмоциялық және физикалық жапа шекті деп, оған сот шығындары мен келтірілген залалдың өтемі ретінде 1 миллион теңгеден астам (2700 АҚШ доллары) ақша берді. 2013 жылы қамауға алынғаннан кейін, билік Харламовты алты ай бойы қамауда ұстады, оның ішінде бір ай психиатриялық ауруханада ұстады. 
Саентология шіркеуі діни ұйым ретінде емес, тіркелген қауымдық бірлестік ретінде жұмысын жалғастырды. Үкімет шіркеуге қауымдық бірлестік ретінде мүшелері кітаптарды оқып не үйге алып кете алатын және талқылау не кездесулер өткізе алатын ресурстық орталықтарды/кітапханаларды ашуға рұқсат етті, бірақ діни қызметпен айналысуға тыйым салды. 
Қоғамдық даму министрлігі мен ҚМДБ ынтымақтастық туралы ресми келісімге қол қойды, ал ҮЕҰ-ң айтуынша, бұл үкіметке әуел баста тәуелсіз болған КМДБ-ны бақылауда ұстауға мүмкіндік берді. Үкімет ҚМДБ-ның бақылауындағы Сунни Ханафи мектебінен басқа мұсылман топтарын тіркеуден бас тартты. Исламның барлық басқа мектептері тіркеусіз қалды және елде ресми түрде қызметін жүзеге асыра алмады, алайда кейбір мұсылман қауымы үкіметтің араласуынсыз бейресми түрде ғибадат етуді жалғастырды. ҚМДБ-ға кіру арқылы мұсылман қоғамдастықтары өз имамдарын тағайындау құқығынан бас тартты, кез-келген меншік әрекеттері үшін (мысалы, сату, аудару немесе жақсартулар) ҚМДБ-ның мақұлдауына бағынышты болып қалды және мешіттің табысының 30 пайызын ҚМДБ-на беруге тиіс болды.
Ахмадилер мұсылман қауымдастығы үкімет қауымдастықты 2016 жылдың маусым айында алтыншы рет қайта тіркеуден бас тартқаннан кейін тіркелмеген күйі қалды. Үкіметтік сарапшылар қауымның ілімін исламдық емес деп таныды және қауымдастық «мұсылман» сөзін тіркеу материалдарынан алып тастауы қажет деді. Бір жыл бойы қауымдастық Қоғамдық даму министрлігімен диалог жүргізуге тырысып, қайта тіркеуге қажетті құжаттарды дайындауды жалғастырды. Қауымдастық мүшелері тіркеу болмаған соң қандай да бір ресми діни қызметпен айналыса алмайтынын айтты.
ҚМДБ жаңа және қалпына келтірілген мешіттердің ашылуын бақылауды жалғастырды. Ақпан айында Дін істері және азаматтық қоғам министрі Нұрлан Ермекбаев қаңырап тұрған мешіттер мен сатылымға қойылған мешіттер бар кезде, жаңа мешіттер салуды сынға алды. Оның айтуынша, 3601 мешіттің 84-і жұмыс істемейді.
Қоғамдық келісім комитетінің мәліметі бойынша, елде 3 715 тіркелген діни бірлестіктер мен олардың филиалдары болды, ал 2017 жылы олардың саны 3 692-ді құрады. КМДБ Сунни Ханафи мектебіне қатысы бар барлық 2591 ресми тіркелген мұсылман топтарының қызметін бақылауды жалғастырды және жаңа мешіттер салу, имамдар тағайындау, емтихан тапсыру және үміткер имамдардың шыққан тегін тексеру құқына ие болды. ҚМДБ азаматтарды қажылыққа жіберетін туристік агенттіктердің қызметіне рұқсат беруге жауапты болды. Сауд Арабиясы Қазақстан мұсылмандары үшін 2018 жылғы қажылық квотасын 2500-ден 3000-ға шейін көтерді. Қоғамдық даму министрлігі имамдарды оқыту, медреселердің мәртебесін дәреже беруші колледжге шейін көтеру және қажылықты бақылауда ҚМДБ-мен тығыз жұмыс істеді. ҚМДБ имамдарға алдыңғы білім деңгейіне қарай Нұр-Мүбарак университетінің исламтану және дінтану бөлімдерінде бакалавриат, магистратура немесе PhD бағдарламаларына түсуге рұқсат етті. Қоғамдық келісім комитеті діни білім беру мектептері туралы, оның ішінде сунни ханафи имамдары үшін 11 мектеп, Рим-католик діни қызметкерлері үшін бір мектеп және орыс православиелік діни қызметкерлері үшін бір мектеп туралы ақпаратты жариялады.
ҚДМ қызметкерлері «деструктивті» контенті бар интернет-сайттар жайлы ақпарат жинай отырып, діни сарапшылар тарапынан аталмыш материалдарды тексерудің жеделдетілген үрдістерін қолдана отырып, заңсыз саналатын интернет-сайттарды дереу жабу үшін сот рұқсатын ала отырып интернетті қадағалауды жалғастырды. 2017 жылы министрлік заңсыз және зиянды ақпаратты қамтыған 3555 веб-сайтты анықтады. 2018 жылдың бірінші тоқсанында министрлік 2 299 веб-сайттың мазмұнын талдап, олардың 700-і заңсыз және зиянды ақпаратты қамтитынын анықтады. БАҚ-тың хабарлауынша, ҚДМ теріс бағаланған онлайн-контентті әрі қарай тексеру мен веб-сайтты бұғаттау үшін  ҚР Цифрлық даму, инновациялар және аэроғарыш өнеркәсібі министрлігінің Ақпараттық қауіпсіздік комитетіне жіберді. 20 қыркүйекте ҚДМ-нің Мәдениет және діндер халықаралық орталығының директоры, доктор Айдар Абуовтың айтуынша, отандық интернетті, әлеуметтік желілер мен жаңалықтар саласындағы БАҚ-тың мониторингінен кейін экстремистік материалдардың жоғы мәлім болды.
ҚДМ және басқа да органдар терроризмге қарсы заңда көрсетілген қауіпсіздік талаптарының орындалып жатқандығын анықтау үшін діни мекемелерді үнемі тексеріп отырды, мысалы, қауіпсіздік камераларын пайдалану және жазылған деректерді кем дегенде 30 күн бойы сақтау т.б. 2017 жылмен салыстырғанда билік органдары жүргізген қауіпсіздік тексерістерге қатысты шағымдар аз болды. 15 наурызда Пятидесятник шіркеуіне бейнебақылау жазбаларын міндетті 30 күн бойына сақтамағаны үшін 176 750 теңге (470 АҚШ доллары) айыппұл салынды.
22 ақпанда Шымкент қаласының әкімшілік соты жергілікті «Жаңа өмір» шіркеуі өрт қауіпсіздігі ережесін бұзды деп шешті. Шіркеудің пасторы бір ай бұрын инспекциядан өтіп, қосымша өрт сөндіргіштерді орнатқанын айтса да, сот оған 240550 теңге (640 АҚШ доллары) мөлшерінде айыппұл салып, шіркеудің қызметін бір айға тоқтата тұруға үкім шығарды. Пастор апелляциялық шағым берді және 20 наурызда апелляциялық сот шіркеудің заңды бұзғанын дәлелдейтін дәлелдің жоқтығына байланысты әкімшілік соттың шешімін бұзды.
Ішкі істер министрлігінің Қылмыстық-атқару жүйесі комитетінің ақпараты бойынша, діни экстремизм мен терроризмге қарсы іс-қимыл жөніндегі мемлекеттік бағдарламаның шеңберінде, ІІМ 2017 жылғы түрме қызметкерлерінің қатарына «дін маманын» қосу туралы бұйрығына сәйкес, барлық түрмелерде діни экстремизмге қарсы іс-қимыл бағдарламаларын жасайтын арнайы маман жұмыс істеді.
Діни қауымдастық пен азаматтық қоғам өкілдері үкімет Дін істері және азаматтық қоғам министрлігін Қоғамдық даму министрлігі деп өзгерткен соң, діни практиканы бақылауды шектеп, діни алуан түрлілікке түсіністікпен қарайтын болады деп сенім білдірді. 
III бөлім. Қоғамның діни сенім бостандығын құрметтеу мәртебесі
Қазақстан діни бірлестіктер қауымдастығы және азшылық христиан діни қауымдастықтарының пікірінше, 2017 жылмен салыстырғанда бұқаралық ақпарат құралдары «дәстүрлі емес»  саналатын азшылық діни топтарды қорлайтын мақалалар мен радиобағдарламалар шығаруды азайтты. Наурызда «Ақтөбе Таймс» веб-газетінде Ақтөбе мен Мәртөктегі баптистік шіркеулердің қызметі туралы «Ақиқат балаларды улайды» деген мақала жарияланды. Мақалаға сәйкес, шіркеу белсенділері ата-анасының қарсылығына қарамастан, мерекелік ойын-сауық шараларын өткізу арқылы балаларды шіркеуге шақырған. Автордың айтуынша, баптистердің негізсіз және мәжбүрлі миссионерлік қызметіне қатысты шағымдардың саны арта түсті.  
Қазақстан халықаралық адам құқықтары және заңдылықты сақтау жөніндегі бюросы және басқа да азаматтық қоғам ұйымдары азаматтардан «дәстүрлі емес» діндер туралы және олардың қоғамға зиянды әсері туралы шағымдарды қамтитын көптеген хаттарды алғандығын хабарлады. Қазақстан халықаралық адам құқықтары және заңдылықты сақтау жөніндегі бюросына сәйкес, хаттар мазмұны мен форматы бірдей шаблоннан көшірілген болып шықты. Аталмыш бюро хаттарды екі-үш апта сайын тұрақты түрде алып тұрған, нәтижесінде бюро және басқа да алушы ұйымдар діндерге қатысты теріс пікір қалыптастыруға бағытталған науқанның бір бөлігіне айналудан күдіктенді.
ҮЕҰ жеке тұлғалар «дәстүрлі емес» діни топтардан, әсіресе, прозелитизмге ұшыраған немесе киімі мен шаш үлгісі «дәстүрлі емес» саналатын, соның ішінде орамал таққан, сақал қойған мұсылмандардан қорқатынын мәлімдеді.

IV бөлiм. АҚШ үкіметінің саясаты мен өзара әрекеттестігі
Президент Н.Назарбаевпен 17 қаңтарда болған кездесуде вице-президент діни сенім бостандығын қорғау бойынша міндеттемелерді орындаудың қажеттігін атап өтті.
Халықаралық діни сенім бостандығы бойынша ерекше тапсырмалар жөніндегі елші, АҚШ елшісі, АҚШ-тың басқа да жоғары лауазымды шенеуніктері және елшілік қызметкерлері ҚР СІМ, ҚДМ және ҚКК-нің жоғары лауазымды шенеуніктерімен кездесті, сондай-ақ экономика және қауіпсіздік мәселелері бойынша екіжақты серіктестік діни сенім бостандығы саласындағы маңызды жетістіктердің орнын басуға емес, толықтыруға ықпал ететінін ескерте отырып, діни сенім бостандығын құрметтеудің маңыздылығын атап өтті. Министрлікпен, ҚКК-мен жүйелі және тұрақты диалог барысында, АҚШ өкілдері ағымдағы дін туралы заң мен қылмыстық, әкімшілік кодекстер діни сенім бостандығына кері әсерін тигізіп жатқандығы жайлы алаңдаушылық білдірді. Олар сондай-ақ дін туралы заң мен қылмыстық және әкімшілік кодекстерді «дәстүрлі емес» және «дәстүрлі» діни топтарға тиісті түрде қолданбауға қатысты алаңдаушылық білдірді.
АҚШ лауазымды тұлғалары үкіметті адамдардың дінді ұстану бостандығын құрметтеуге шақырды. Олар заң терминдерінің нақты анықтамасы болмаған соң, билік органдары, әсіресе жергілікті билік органдары тиянақсыз жазылған заңдарды өз қалауынша қолдануы мүмкін деп қауіптенді. Олар сондай-ақ дін туралы заңға енгізілген кез-келген түзетулер діндарлардың дін ұстану еркіндігін шектемеуге тиіс деп мәлімдеді. Олар зорлық-зомбылық экстремизміне қарсы күресте діни сенім бостандығының маңыздылығын атап өтті және діни сенім бостандығын одан әрі шектеуге қатысты алаңдаушылығын білдірді. Халықаралық діни сенім бостандығы бойынша ерекше тапсырмалар жөніндегі елшісі, АҚШ елшісі және басқа да лауазымды тұлғалар тіркеудің мәртебесіне қарамастан барлық азаматтарға еркін ғибадат етуге мүмкіндік берудің маңыздылығын айту үшін ҚДМ-н кездесті.
АҚШ дипломатиялық шенеуніктері елдің бірқатар аймақтарындағы ғибадат үйлеріне барып, көптеген діни қауымдастықтармен, олардың басшыларымен және діни сенім бостандығын жақтаушылармен тілдесті. Бұдан басқа, елшіліктің өкілдері діни сенім бостандығы тақырыбына арналған дөңгелек үстелдер мен жиналыстарға қатысты. Олар зорлық-зомбылық экстремизміне қарсы күресте діни сенім бостандығының маңыздылығын атап өтті, діни сенім бостандығын одан әрі шектеуге қатысты алаңдайтынын айтты және тіркелген діни топтарға мүше болу-болмауына қарамастан,  барлық азаматтар бейбіт діни шараларды ұйымдастыруы үшін тиісті заңдар мен нұсқаулықтарды реформалауға шақырды.

